Roinn na Gaeilge

Leabhrán Eolais don Chéad Bhliain BA

2009-2010

PRIVATE 

[image: image1.wmf]
AN GHAEILGE MAR ÁBHAR BA

Dírítear sa chúrsa spreagúil seo ar litríocht agus ar dhúchas na hÉireann faoi mar a léiríodh iad sa Ghaeilge ó thús ama. Déantar staidéar agus iniúchadh ar ghnéithe bunúsacha de léann, de litríocht, de theanga agus de shaoithiúlacht na Gaeilge agus na Gaeltachta: an prós, an fhilíocht, an béaloideas, an drámaíocht, an iriseoireacht, stair na litríochta, stair na teanga, agus saol na Gaeltachta. Cuirtear béim ar leith ar Ghaeilge na haoise seo agus ar a hionad mar theanga bheo de chuid an tsaoil chomhaimseartha.

Tugtar léargas don mhac léinn ar na réimsí éagsúla scoláireachta agus taighde atá á saothrú sa teanga. Is trí mheán na Gaeilge a chuirtear an cúrsa i láthair agus a mhúintear é. Ar na modhanna teagaisc a chleachtaítear tá léachtaí, seimineáir, ranganna teagaisc, seisiúin teanglainne agus tionscnaimh thaighde. Tugtar deiseanna do mhic léinn scríobh agus labhairt na Gaeilge a chleachtadh le barr feabhais a bhaint amach ó thaobh cruinnis, líofachta agus foclóra.

Tá an cúrsa céime seo thar a bheith oiriúnach do mhic léinn ar mhaith leo tabhairt faoi obair nó faoi staidéar iarchéime i réimsí an oideachais, an riaracháin, na cumarsáide, na n-ealaíon nó na hoidhreachta.

CÚRSA NA CHÉAD BHLIANA

Déantar staidéar ar 9 n-aonad, le trí chúrsa léachtaí in aghaidh an tseimeastair, cúrsa léitheoireachta roimh laethanta saoire na Cásca agus seimineár seachtainiúil teanga a mhaireann ar feadh na bliana acadúla go léir.

Cúrsaí Léachtaí

SEIMEASTAR 1 [28/09/2009 - 18/12/2009]

GAE 101
An Scéalaíocht Thraidisiúnta (Dr Deirdre Nic Mhathúna) 



An Mháirt – 0900h – AUD

Ábhar an chúrsa: Pléifear an scéalaíocht thraidisiúnta ar an gcúrsa seo. Beidh scéalta le Bab Feiritéar, an scéalaí aitheanta ó Chorca Dhuibhne, lárnach sa phlé sin. Déanfar iniúchadh ar rogha scéalta maidir le hábhar, téamaí agus stíl de. Gheofar léargas ar na nósanna a bhain leis an scéalaíocht thraidisiúnta, ar insint agus ar bhailiú na scéalta agus ar an bhfeidhm a bhí leo sa phobal.

Téacs:

Bo Almqvist & Roibeard Ó Cathasaigh (eag.), Ó Bhéal an Bhab – Cnuas-scéalta Bhab Feiritéar (Cló Iar-Chonnachta, 2002) [Leabhar agus Dlúthdhioscaí].

Measúnú:
Ceist scrúdaithe ar Pháipéar 2 (Eanáir 2010); 70 marc don cheist.

GAE 102
Meáin Chumarsáide na Gaeilge (Dr Máirín Nic Eoin) 


An Chéadaoin – 1110h – AUD

Ábhar an chúrsa: Pléifear sa chúrsa seo le meáin chumarsáide na Gaeilge sa lá atá inniu ann. Cad iad? Céard atá le fáil iontu? Cé chomh maith agus atá siad? Féachfar ar na meáin chlóite (nuachtáin agus irisí), na meáin chraolta (raidió agus teilifís) agus na meáin nua idirlín (irisí ar líne, podchraolta agus blaganna). Beidh ar gach mac léinn nuachtáin Ghaeilge agus irisí Gaeilge a léamh, éisteacht le cláracha raidió Gaeilge, féachaint ar chláracha teilifíse Gaeilge, agus acmhainní Gaeilge ar líne a cheadú.

Téacs:

Breandán Delap, Ar an taifead: fís, fuaim, focal (Cois Life, 2007). 

Measúnú:
Ceist scrúdaithe ar Pháipéar 2 (Eanáir 2010); 70 marc don cheist.


GAE 103
An Prós Comhaimseartha (Dr Ciarán Mac Murchaidh)



An Aoine – 1210h – E201

Ábhar an chúrsa: Déanfar staidéar ar úrscéal comhaimseartha, nuafhoilsithe i rith an chúrsa seo. Beidh an t-úrscéal á shuíomh agus á phlé taobh istigh de thraidisiún nua-úrscéalaíochta na Gaeilge is de chultúr ginearálta agus nua-aimseartha na hÉireann.

Téacs:

Éilís Ní Dhuibhne: Dún an Airgid (Cois Life, 2008)

Measúnú:
Ceist scrúdaithe ar Pháipéar 2 (Eanáir 2010); 70 marc don cheist.

SEIMEASTAR 2 [25/01/2010 - 14/05/2010]

GAE 104
Caoineadh Airt Uí Laoghaire (Dr Uáitéar Mac Gearailt)



An Mháirt – 0900h – AUD

Ábhar an chúrsa: Beifear ag plé le gnéithe éagsúla den téacs cáiliúil seo, ach díreofar go háirithe ar an téacs féin, is é sin ar a bhfuil le rá ag an údar féin, Eibhlín Dhubh Ní Chonaill, agus í ag trácht ar a fear céile, Art Ó Laoghaire, a maraíodh 4 Bealtaine 1773, i gCarraig an Ime, in aice le Maigh Chromtha, Co. Chorcaí. Pléifear freisin tábhacht an dáin i gcomhthéacs litríocht agus stair an 18ú haois. Déanfar tagairt chomh maith do thraidisiúin na caointeoireachta mar chuid den chúlra cultúrtha.

Téacs:

Seán Ó Tuama (eag.), Caoineadh Airt Uí Laoghaire (An Clóchomhar, 1961)

Measúnú:
Ceist scrúdaithe ar Pháipéar 3 (Bealtaine 2010); 70 marc don cheist.

GAE 105
An Scannánaíocht (Dr Ríóna Ní Fhrighil)



An Chéadaoin – 1110h – AUD

Ábhar an chúrsa: Déanfar staidéar ar na gearrscannáin Ghaeilge atá tagtha chun cinn ó bunaíodh TG4 i 1996. Pléifear idir théamaí na scannán agus stíl na scannánaíochta. Cén léargas a thugann gearrscannáin na Gaeilge dúinn ar shaol agus ar theanga na hÉireann i gcomparáid le mórscannáin Hollywood faoin ábhar céanna? Cuirfear na drámaí físe seo i gcomparáid le drámaí stáitse na linne seo ó thaobh ábhair agus foirme de. Cén tábhacht atá leis an amharclann thraidisiúnta i ré seo na pictiúrlainne agus na réaltaí scannáin?

Téacs:

Cuirfear ábhar léitheoireachta ar fáil i rith an chúrsa.
Measúnú:
Ceist scrúdaithe ar Pháipéar 3 (Bealtaine 2010); 70 marc don cheist.

GAE 106
Saothar an Phiarsaigh (Dr Róisín Ní Ghairbhí)



An Aoine – 1210h – E201

Ábhar an chúrsa: Pearsa cháiliúil i stair na hÉireann é Pádraig Mac Piarais (1979-1916). Chuir sé comaoin mhór ar litríocht na hÉireann mar cheannródaí sa nualitríocht. Sa chúrsa seo gheobhaidh mic léinn eolas tosaigh ar a shaol agus ar a shaothar litríochta Gaeilge. Rachaidh mic léinn i ngleic le samplaí de dhánta, de shaothar próis agus de shaothar drámaíochta Mhic Phiarais agus gheobhaidh siad buneolas freisin ar a shaothar critice. Déanfar an scagadh seo i gcomhthéacs na hAthbheochana agus i bhfianaise mhórcheisteanna polaitíochta agus cultúir na ré. Eagrófar ceardlann(a) roghnach(a) le seans a thabhairt do mhic léinn an saothar a phlé i ngrúpa níos lú.

Téacsanna:
Cathal Ó Háinle (eag.), Gearrscéalta an Phiarsaigh (Cló Thalbóid, 2007)



Bileoga ranga
Measúnú:
Ceist scrúdaithe ar Pháipéar 3 (Bealtaine 2010); 70 marc don cheist.

GAE 107
Léitheoireacht agus Láithriú I (Dr Deirdre Nic Mhathúna & Meitheal))



Na seisiúin ar siúl i seomraí éagsúla.

Ábhar an chúrsa: Bíonn an bhéim sa chúrsa seo ar léamh leabhar nua. Iarrtar ar an mac léinn leabhair a roghnú ó liosta na seachtaine. Bíonn air/uirthi an leabhar a léamh go cúramach, labhairt faoi sa rang, agus léirmheas a scríobh air. Bíonn ar gach mac léinn saothar amháin a roghnú agus staidéar ar leith a dhéanamh air. Bíonn air/uirthi léirmheas nó cuntas níos críochnúla agus níos téagartha a scríobh ar an leabhar sin. Dáilfear liosta téacsanna ag tús an chúrsa.

Measúnú:
Obair leanúnach i rith an chúrsa. (60 marc do na tascanna)

Seimineáir Theanga

GAE 108
Labhairt agus Scríobh na Gaeilge
Ábhar an Chúrsa Teanga: Leagtar béim sa chúrsa seo ar scileanna praiticiúla gníomhacha na mac léinn a fhorbairt. Déantar cúram den stór focal agus den líofacht trí mheán na cainte, na léitheoireachta agus na scríbhneoireachta agus féachtar le bunchruinneas a bhaint amach.

Obair na Bliana: Seimineár amháin in aghaidh na seachtaine a bhíonn i gceist. Bíonn réiteach le déanamh ag na mic léinn faoina gcomhair sin agus iarrtar orthu obair scríofa nó eile a sholáthar in aghaidh na seachtaine agus páirt ghníomhach a ghlacadh i ngnó na seimineár.

Cuirtear béim ar leith ar labhairt na teanga sna seimineáir agus leantar cúrsa speisialta teagaisc a chuireann ar chumas mac léinn ábhair ar leith a phlé go saoráideach. Moltar go láidir do mhic léinn freisin a oiread Gaeilge agus is féidir a labhairt ar fud an Choláiste i gcaitheamh na bliana, úsáid a bhaint as an Seomra Caidrimh, páirt a ghlacadh in imeachtaí Gaeilge (istigh agus amuigh), éisteacht le Raidió na Gaeltachta, le Raidió na Life agus le cláir Ghaeilge RTÉ, féachaint ar an Nuacht agus ar chláir Ghaeilge eile ar TG4 agus ar RTÉ.

Téacsanna:
Ciarán Mac Murchaidh, Cruinnscríobh na Gaeilge (Cois Life, 2007)



An Siollabas Nua don Chéad Bhliain Ollscoile. (2009)

Téacsanna tagartha eile:

Siuán Ní Mhaonaigh & Antain Mac Lochlainn, Speaking Irish/ An Ghaeilge Bheo (McGraw-Hill, 2008) [Leabhar & DVD]

Niall Ó Dónaill, Foclóir Gaeilge-Béarla 
Tomás de Bhaldraithe, English-Irish Dictionary
An Gúm, An Foclóir Beag
SCRÚDÚ NA CHÉAD BHLIANA

Scrúdaítear ábhar na gcúrsaí GAE 101 – GAE 103 ag deireadh an Chéad Sheimeastair (Páipéar 2: Litríocht A) sna scrúduithe i mí Eanáir. Scrúdaítear ábhar na gcúrsaí GAE 104 – GAE 106 ag deireadh an Dara Seimeastar (Páipéar 3: Litríocht B) agus is le Páipéar 1 (An Páipéar Teanga) a dhéantar scrúdú ar ábhar GAE 108. Measúnú leanúnach a bhíonn i gceist le GAE 107. Bíonn Scrúdú Cainte le déanamh freisin. Is go luath tar éis laethanta saoire na Cásca a bheidh an Scrúdú Cainte ann.

Is mar seo a dháiltear na marcanna don chúrsa trí chéile:

Páipéar 1: (Bealtaine 2009)



  320 (i.e. 32%)

Páipéar 2: (Eanáir 2009)



  210 (i.e. 21%)

Páipéar 3: (Bealtaine 2009)



  210 (i.e. 21%)

An Cúrsa Léitheoireachta: (Márta 2009)

    60 (i.e. 6%)

Scrúdú Cainte: (Aibreán 2009)


  200 (i.e. 20%)

Mór-iomlán:





1000

Tá an t-eolas sa leabhrán seo ann mar threoir do mhic léinn na chéad bhliana agus ní féidir glacadh leis mar chonradh idir an Coláiste agus mac léinn nó an tríú duine ar bith.

Tharlódh go ndéanfaí athruithe ar chúrsaí ó am go ham agus ba chóir do mhic léinn sa Chéad Bhliain an t-eolas a cheistiú má tá amhras ar bith orthu.

Tuilleadh eolais le fáil ó fhoireann Roinn na Gaeilge.

Is é an Dr Ciarán Mac Murchaidh Stiúrthóir an Chúrsa agus ba chóir deacrachtaí agus fadhbanna a bhaineann leis an gcúrsa a phlé leisean ar dtús. Is féidir teagmháil a dhéanamh leis ag Oifig 26, Má Bhile nó ag an seoladh r-phoist Ciaran.MacMurchaidh@spd.dcu.ie nó ag an uimhir (01) 884 2204.

Tuilleadh eolais:

http://main.spd.dcu.ie/main/academic/gaeilge/index.shtml

